
ABSTRAK

IDENTITI POLITIK DAN KESELAMATAN: KAJIAN KES WALLACE BAY,
PULAU SEBATIK, SABAH

Kajian ini meneliti hubungan timbal-balik diantara aspek nasionalisme, identiti politik
dan persoalan keselamatan dalam kalangan komuniti sempadan di Pulau Sebatik
Tawau, Sabah. Dalam erti kata lain menganalisis sejauhmanakah elemen
nasionalisme dan identiti politik mempunyai impak terhadap tahap dan kestabilan
keselamatan Malaysia di sempadan. Di dalam era teknologi maklumat Kkini,
nasionalisme, identiti politik dan keselamatan negara dilihat berhadapan dengan
pelbagai bentuk halangan dan cabaran. Proses globalisasi telah dikatakan menjana
darjah keterbukaan yang tinggi sehingga melangkaui sempadan nasional yang
mampu menggugat keutuhan identiti politik dan keselamatan nasional sesebuah
masyarakat dan juga negara. Sarjana kontemporeri telah menghujahkan bahawa
globalisasi telah membentuk sebuah komuniti yang mempunyai kepelbagaian
latarbelakang sosiobudaya. Maka, identiti [dalam konteks kajian ini identiti politik]
dan nasionalisme dikatakan semakin menerima penolakan dan kehakisan akibat
daripada fenomena dunia tanpa sempadan. Bersandarkan kepada hujah tersebut,
kajian ini menganalisis kesan sosiologikal fenomena dunia tanpa sempadan terhadap
komuniti sempadan Pulau Sebatik dan sejauhmanakah kesan sosiologikal tersebut
meninggalkan kesan yang negatif terhadap keutuhan keselamatan Malaysia,
khususnya dalam kalangan komuniti sempadan. Bagi merungkai persoalan kajian
yang diutarakan, kajian ini mengadaptasi pendekatan kualitatif dengan bersandarkan
kepada konsep keselamatan non-tradisional iaitu identiti politik dan nasionalisme
sebagai alat analisis. Alat analisis tersebut diadunkan pula dengan kaedah etnografi
sebagai alat bantu dalam proses pengutipan data kajian. Gabungan diantara
pendekatan kualitatif sebagai kerangka kajian dan kaedah etnografi sebagai cara
pengutipan data telah menemukan dapatan kajian bahawa nasionalisme dan identiti
politik mempunyai hubungan yang simbiosis dengan aspek keselamatan; dan dalam
konteks komuniti sempadan Pulau Sebatik, Tawau tahap identiti politik dan
hubungannya dengan keselamatan dapat disimpulkan sebagai stabil tetapi rapuh,
iaitu selari dengan hujah Buzan [1991] yang menyatakan bahawa aspek
keselamatan non-tradisional [dalam konteks ini identiti politik dan nasionalisme] jika
tidak diurus dengan baik akan menjadi ancaman dan hambatan politik kepada
Malaysia sebagai sebuah negara bangsa.



ABSTRACT

This research studies the question of security through the concept of nationalism
and political identity among the border community of Pulau Sebatik. In other words,
this research seeks to analysis to what extend that nationalism and political identity
does have an impact towards Malaysia security at the border, vis-a-vis, border
community of Pulau Sebatik. In today’s age of information, the issue of national
identity and nation’s security seems to be at stake and frequently challenged in
various manner. The process of globalization has generated massive degree of
openness that straddles national boundaries and thus takes its toll on national
identity and security. Contemporary scholars reiterate that the phenomenon of
globalization has established a kind of community with diverse socio-cultural
backgrounds. As the world is becoming integrated, identity [in this case political
identity] is said to be on the decline. Dwelling on this argument, this study has
analyzed the sociological impact of borderless world phenomenon on political identity
of Pulau Sebatik community and to what extant that such sociological impact has a
negative consequence towards Malaysia security, particularly at the border. In doing
so, this study adopted a qualitative approach using non-traditional security, identity
and nationalism as its tools of analysis. Those tools have been blended with
ethnographic methods in data collecting activities. Through the combination of both
methods, this study found that political identity and security does have its symbiosis
relations; and as in the case of border community of Pulau Sebatik the state of
political identity and its relations with security can be coined as stable but fragile.
Thus, parallel with Buzan [1991] recent argument that non-traditional security
aspects if not carefully managed would likely to emerge as unseen lethal threat to
the future survival of a nation.

BAB 1

MEMPERTIMBANGKAN PERSOALAN

1.0 Latarbelakang Kajian

Aspek keselamatan negara dalam meneruskan proses survival dalam dunia global
amat penting sejak dahulu hingga kini. Cabaran negara untuk menghadapi segala
bentuk ancaman keselamatan dari segenap aspek meletakkan negara perlu sentiasa
berasimilasi dengan situasi global masa kini bagi memastikan setiap negara dapat
menahan segala bentuk cabaran yang mungkin boleh meruntuhkan sistem negara
pada bila-bila masa. Lebih-lebih lagi dengan kemunculan bentuk-bentuk keselamatan

baharu yang membawa ancaman lebih besar.

Justeru, pencapaian tahap keselamatan bagi sesebuah negara dari semua
segi bukanlah sesuatu sesuatu yang mudah dicapai. Selain soal kekukuhan
pertahanan ketenteraan, cabaran keselamatan dalam aspek politik dan sosial adalah
antara cabaran baharu bagi setiap negara mencapai tahap keselamatan pada tahap
maksimum. Bagi negara dunia ketiga seperti Malaysia, persoalan keselamatan
baharu yang berbentuk /ntangible (yang tidak nampak dan tersirat) seperti persoalan
keselamatan politik dan sosial merupakan cabaran utama dalam proses menstabilkan

sistem keselamatan negara.! Persoalan komuniti sosial dan kesan tindakan sosial

! Berbanding dengan persoalan keselamatan tangible (bentuk soal keselamatan yang nyata

seperti ketenteraan dan persenjataan) yang biasanya merujuk kepada negara-negara maju
dan negara dunia pertama, persoalan keselamatan utama bagi negara dunia ketiga seperti
Malaysia adalah lebih tertumpu kepada soal national security. Persoalan keselamatan politik
dan keselamatan sosial merupakan antara agenda utama dalam keselamatan negara sedang
membangun seperti Malaysia ini. Melihat realiti komposisi masyarakat Malaysia yang berbilang
kaum, permasalahan sosial rapuh seperti sensitiviti perkauman, kesalahfahaman kaum dan
persaingan mendapatkan hak (ekonomi dan kuasa) yang sama mungkin boleh membawa
kepada bentuk-bentuk bantahan, demonstrasi dan mungkin sehinggalah kepada tercetusnya
permintaan sekelompok komuniti masyarakat menuntut kepada sebarang bentuk pengasingan
(wilayah dan pemerintahan politik) merupakan masalah keselamatan sosial yang perlu secara
berhati-hati diuruskan dengan cermat. Masalah-masalah ini sekiranya diselami secara
mendalam sebagai hasil terakhir kepada kemuncak konflik (perkauman), soal pengidentitian
orientasi kenegaraan diri terhadap negara beserta dengan nasionalisme rakyat akan terjejas.
Kemungkinan berlakunya semua masalah ini akan memberi ancaman terhadap keselamatan
politik yang akan menggugat kestabilan keselamatan negara secara keseluruhan melalui kesan
ancaman seperti gangguan terhadap dasar dan kekuasaan kerajaan yang sedang memerintah.
Kerencaman ini sekaligus memberi kesan terhadap kestabilan ekonomi negara.

1



menjadi soal utama dalam hal ini. Peranan masyarakat sosial sangat menentukan

sistem keselamatan negara (national security).

Aspek ini menjadi lebih rumit dan kompleks jika dikaitkan dengan kumpulan
masyarakat yang menghuni kawasan persempadanan negara. Pendedahan mereka
secara lebih terbuka terhadap pengaruh asing (negara jiran) memungkinkan
komuniti sosial Malaysia di persempadanan terjejas soal pendirian identiti politik
(orientasi kenegaraan) dan nasionalisme penduduk (rakyat) sekali gus boleh

memberikan kesan negatif terhadap tahap keselamatan negara.>

Justeru, politik (orientasi pendirian politik) dan keselamatan adalah dua
terma yang mempunyai perkaitan yang sangat rapat. Hubungan simbiosis ini
meletakkan keselamatan sebagai salah satu daripada aspek politik. Persoalan
keselamatan merupakan agenda klasik bagi setiap negara semenjak terbentuknya
konsep negara-bangsa khasnya selepas termeterainya Perjanjian Westphalia Oktober
1648.°

Persoalan ini ( keselamatan) menjadi semakin penting, terutamanya selepas
berakhirnya Perang Dingin di antara Amerika Syarikat dan Kesatuan Soviet, serta
setelah kejatuhan Tembok Berlin (1989). Konsep keselamatan telah menjadi

2 Masalah persempadanan dan negara (khususnya kedaulatan negara) merupakan masalah global dan
kenyataannya melibatkan banyak negara. Sama ada ia melibatkan pencerobohan
persempadanan negara (Israel-Palestin), perebutan wilayah di persempadanan (India-Pakistan
(Kashmir), ketegasan negara terhadap soal kedaulatan garisan sempadan memisahkan dua
negara (Korea Utara-Korea Selatan), masalah penyeludupan merentasi sempadan (Amerika-
Mexico), pertindihan tuntutan hak ke atas wilayah (pulau) seperti (Malaysia-Indonesia ,
Singapura-Malaysia) serta perebutan sumber di zon wilayah kelautan dan banyak lagi
merupakan masalah persempadanan peringkat antarabangsa. Namun isu persempadanan ini
paling penting juga merujuk kepada elemen masyarakat sosial di persempadanan yang
memainkan peranan dalam menentukan keselamatan negara di sempadan dengan fungsi
mereka sebagai gateaway (pintu masuk) ataupun benteng bagi mengelakkan sebarang anasir
negatif menyerap. Soal orientasi mereka terhadap siapa (negara) menjadi fokus dalam
menjelaskan tahap keselamatan di sempadan.

3 Perjanjian ataupun Treaty Westphalia ini merupakan perjanjian yang menamatkan perang selama 30
tahun diantara wakil daripada Rom, Jerman, Belanda, Perancis dan Switzeland dan juga
diantara Sepanyol dan Perancis. Selepas perang ini tamat, setiap kuasa mula menyedari
tentang keperitan dalam kancah peperangan dan kekukuhan sistem pertahanan menjadi
agenda penting dalam menghadapi peperangan. Justeru, bagi mengukuhkan sistem
pertahanan negara soal keselamatan negara mula menjadi perhatian dengan pengukuhan
sistem pertahanan sangat diutamakan. Perjanjian Westphalia yang selepas itu telah
membentuk sistem negara moden telah mula melihat aspek keselamatan sebagai aspek paling
penting menghadapi apa-apa kemungkinan yang boleh mengancam negara yang baharu
terbentuk.



semakin penting dan semakin bertambah kompleks. Tambahan lagi, selepas
tercetusnya peristiwa 11 September 2001, ramai pihak telah mula mengkaji dan
memperkukuhkan aspek keselamatan masing-masing. Lebih-lebih lagi dengan proses
globalisasi yang membentuk dunia tanpa sempadan yang didorong oleh aktiviti pesat
dan tidak terkawal dunia.* Menurut pandangan Robertson, globalisasi adalah di
gambarkan sebagai compression of the world °. Di atas persoalan ini, aspek

keselamatan negara semakin diambil berat.

Secara amnya, negara-negara di dunia telah dibahagikan kepada tiga
kelompok, iaitu Negara Maju, Negara Sedang membangun (NSM) dan Negara
Mundur (NM) yang dahulunya dikenali sebagai negara dunia pertama kedua dan
ketiga.® Pembahagian ini sekali gus telah turut membawa perbezaan terhadap

wacana keselamatan untuk setiap kelompok negara.’

* Perkembangan hebat globalisasi tidak kurang pentingnya disebabkan oleh aktiviti manusia yang
melibatkan persempadanan negara dan aktiviti-aktiviti yang memerlukan manusia merentasi
sempadan nasional. Menurut (McGrew 1992:63), Penyebab utama globalisasi semakin tidak
terkawal adalah melalui kewujudan sistem kewangan global yang dinamik, kehebatan
perkembangan aktiviti syarikat-syarikat korporat, antarabangsa mahupun Transnational
Corporation (TNC),kewujudan sistem jaringan canggih komunikasi, media dan komputer;
pengeluaran dan penyebaran ilmu pengetahuan atau maklumat dan gabunganyya dengan
faktor lain seperti peningkatan makna amalan keagamaan, dan ikatan etnik; pertambahan dan
kebanjiran manusia merentasi sempadan nasional, dan kemunculan autoriti insititusi dalam
sesetengah masyarakat mengatasi negara bangsa itu sendiri, secara tidak langsung
memberitahu akan fkekuatan kes globalisasi ini agar kita dapat menilai semula konsep
masyarakat atau negara-bangsa dalam dunia masa kini.

5 Khondker, H. 1997. Globalization Theory:A Critical Appraisal, dalam HM Dahlan (ed.). ASEAN In The
Global System. Bangi: Penerbit Universiti Kebangsaan Malaysia. him.111.

&Negara Maju dan Negara Berkembang” (atas talian)
http://www.crayonpedia.org/mw/BSE:Negara_Berkembang_dan_Negara_Maju_9.1_(BAB_1)_I
PS. Dicetak 13 Februari 2009.

7 Sity Daud dan Zarina Othman. (ed.). 2005. Memikir Semula Persoalan Politik dan Keselamatan.
Dalam Sity Daud dan Zarina Othman Politik dan Keselamatan. Bangi: Penerbit Universiti
Kebangsaan Malaysia. him. 18.



Bagi Negara Maju (khususnya negara kapitalis dan demokrasi)® dan Negara
Sedang Membangun, fokus utama keselamatan mereka adalah tertumpu kepada
keselamatan fizikal negara terutamanya aspek militari dan persenjataan. Berbeza
dengan Negara Mundur, isu-isu keselamatan negaranya dikatakan hanya diarahkan
kepada hal-hal domestik yang secara umumnya adalah merupakan proses survival

(meneruskan kelangsungan hidup) sahaja (dalam dunia antarabangsa.) °

Malaysia sebagai sebuah negara yang komited dalam mengejar status negara
maju menjelang tahun 2020, tidak terlepas daripada beberapa masalah keselamatan
intangible yang jika tidak diambil perhatian boleh memberi ancaman terus terhadap
keselamatan negara. Persoalan berkaitan keselamatan (/ntangible) ini, suatu masa
nanti akan memberi impak yang sangat besar kepada negara ini khususnya dari

sudut keselamatan negara.

Persoalan tentang isu keselamatan di Malaysia kebelakangan ini merupakan
satu isu yang selalu didengar, namun soal dan hala tuju yang di fokuskan hanya
berkenaan dengan persoalan keselamatan yang jelas (tangible), seperti keselamatan
daripada ancaman ketenteraan, keselamatan perairan, keselamatan melibatkan
kesihatan penduduk, keselamatan dalam hal-hal ekonomi, bencana alam dan juga

masalah-masalah biasa lain.*°

8 Khususnya melibatkan negara kuasa besar ekonomi dan politik seperti Amerika Syarikat (AS), China,
Jepun dan (juga termasuk Korea Utara), perbelanjaan dalam aspek ketenteraan khasnya
mencatatkan satu angka perbelanjaan yang sangat signifikan dalam memastikan soal
keselamatan negara dan mengekalkan pengaruh dapat dicapai. Bagi kuasa besar seperti
Amerika Syarikat, nilai perbelanjaan aspek ketenteraan dan pembangunan militari mencapai
USD 1 Trilion (2007) dan bajet ini ditambah lagi melebihi AS$100 bilion (RM323 bilion) dalam
bajet tambahan ketenteraan untuk tahun 2009 (Utusan Online 8 Februari 2008). Ini
meletakkan Amerika Syarikat sebagai negara pengeluar bajet terbesar dunia dalam aspek
perbelanjaan ketenteraan. China pula adalah pengeluar bajet ketiga terbesar dunia dalam
perbelanjaan ketenteraan dan tindakan ini penting dilihat dalam menyeimbangkan kuasa
ketenteraan dari Barat (AS). Korea Utara pula pernah dinyatakan sebagai negara yang
membelanjakan wang untuk pembangunan ketenteraan (nuklear) yang lebih dipentingkan
berbanding dengan menjaga kebajikan rakyatnya yang miskin.

° Sity Daud dan Zarina Othman. (ed.). 2005. Keselamatan Insan dan Jaringan Keselamatan Sosial.
Dalam Sity Daud dan Zarina Othman Politik dan Keselamatan. Bangi: Penerbit Universiti
Kebangsaan Malaysia. him.192.

10 ke Arah Memelihara Keselamatan Negara. Kertas Perintah 14 Tahun 1988. him.3-5.

